Avgerð tikin 29.10.2003, j. nr. 03-02-21-4


- inntøkuføring av negativari saldo
- skattafrí samanlegging
§ 17, stk. 1, litra a), § 22 og § 25 í avskrivingarlógini
§§ 3,4,5,7 og 8 í lógini um skattafría samanlegging

· Samandráttur: Á aðalfundi varð samtykt at leggja feløgini Sp/f S og Sp/f B saman (skattafrí samanlegging) frá 1. januar 2002 at rokna. Sp/f S skuldi verða framhaldandi felagið.
Toll- og Skattstova Føroya góðkendi samanleggingina sum skattafría, treytað av, at negativ skattlig avskrivingarsalda hjá Sp/f B ultimo 2001 stavandi frá sølu av støðisogn í 2001 kr. 1.982.746 ikki kundi mótroknast í skattligari avskrivingarsaldu hjá Sp/f S, soleiðis sum gjørt varð í uppskoti til byrjunarfíggjarstøðu pr. 1. januar 2002 fyri Sp/f S.
Avgerðin um at treytin var, at negativa skattliga saldan tí skuldi inntøkuførast, varð kærd til Skatta- og avgjaldskærunevndina.
I viðmerking segði Skatta- og avgjaldsnevndin, at inntøkuføringin av negativu salduni er ein avleiðing av, at bygninurin hjá B varð seldur í 2001 og er ikki ein avleiðing av samanleggingini. Uttan mun til samanleggingina skuldi negativa saldan verið inntøkuførd í seinasta lagi í 2002, tá endurútvegan ikki er farin fram. 
Hóast Skatta- og avgjaldskærunevndin metir, at tað er óheppið, at viðmerkingarnar hjá Toll- og Skattstovu Føroya ikki koma fyrr enn eftir, at samanleggingin er endaliga lýst av Skráseting Føroya, verður avgerðin hjá Stýrinum frá 12. februar 2002 um, at negativa skattliga avskrivingarsaldan skal inntøkuførast, staðfest, tá nevndin ikki metir, at endurútvegan er farin fram. Tó skal hædd takast fyri hallinum uppá kr. 163.920 hjá uppathaldandi felagnum, sum Toll- og Skattstova Føroya vísir á í ummælinum frá 12. mai 2003. 

Málslýsing:
Á aðalfundi 21. juni 2002 varð samtykt at leggja feløgini Sp/f S og Sp/f B saman frá 1. januar 2002 at rokna. Samanleggingin skuldi fara fram sambært lóg nr. 171 frá 30. desember 1997 um skattafría samanlegging av feløgum. Sp/f S skuldi verða framhaldandi felagið.

26. juni 2002 vóru skjølini send Toll- og Skattstovu Føroya. Samanleggingin var endaliga skrásett hjá Skráseting Føroya 26. november 2002.

5. desember 2002 sendir Toll- og Skattstova Føroya, Stýrið, tygum bræv, har sagt verður, at skjølini eru móttikin, og at innsenda skjalatilfarið hevur verið viðgjørt sum ein umsókn um skattafría samanlegging. Harnæst verður sagt, at Toll- og Skattstova Føroya kann góðkenna samanleggingina sum skattafría, tó við teirri treyt, at negativ skattlig avskrivingarsalda hjá Sp/f B ultimo 2001 stavandi frá sølu av støðisogn í 2001 kr. 1.982.746 ikki kann mótroknast í skattligari avskrivingarsaldu hjá Sp/f S, soleiðis sum gjørt er í uppskoti til byrjunarfíggjarstøðu pr. 1. januar 2002 fyri Sp/f S.

Tygum bóðu við skrivi dagfest 16. desember 2002 um nærri grundgevingar fyri, at avskriving ikki kundi verða gjørd, men komu annars ikki við nøkrum viðmerkingum.

Tann 12. februar 2002 sendir Toll- og Skattstova Føroya tygum frágreiðing og boð um, at hildið verður fast við treytina um, at negativa skattliga saldan skal inntøkuførast.

Hendan avgerð varð kærd til Skatta- og avgjaldskærunevndina hin 12. mars 2003.

Kærarin ger galdandi:
Tygum gera m.a. galdandi, at tað er ov seint at koma við treytum fyri góðkenning av eini samanlegging, eftir at løgliga almenna freistin fyri samanlegging er farin, og samanleggingin er skrásett og lýst.

Tygum vísa á, at økisskrivstovan er ein partur av Toll- og Skattstovu Føroya, og at tað eigur á ongan hátt at verða skattgjaldaranum til bága, at Eysturoyar øki ikki nóg skjótt hevur sent tilfarið víðari til Stýrið.

Víst verður á, at um treytin um inntøkuføring av negativu skattligu salduni var sett fram, áðrenn endaliga samanleggingin var framd, høvdu feløgini havt møguleikan at latið verið við at framt samanleggingina. Síðan kundi felagið, sum hevði negativu salduna, keypt bygningin frá hinum felagnum og á tann hátt fingið útlíknað negativu skattligu salduna, tí tá var í øllum førum talan um endurútvegan. Síðan kundu feløgini tikið støðu til, um samanlegging skuldi fremjast.

Harnæst meta tygum, at endurútvegan er farin fram. Tað er tað uppathaldandi felagið, sum hevur eina negativa skattliga saldu, sum verður flutt yvir í framhaldandi felagið, har ein bygningur, sum verður avskrivaður eftir § 17, stk. 1 litra a, er frammanundan.

Um so var, at samanleggingin var gjørd í umvendari raðfylgju tvs., at felagið, sum hevði negativa saldu var framhaldandi felagið, meðan tað felagið, sum hevði bygningin við positivari skattligari saldu, var uppathaldandi felagið, so er ongin ivi um, at endurútvegan var farin fram, tí tá hevði felagið við negativu salduni yvirtikið ein bygning við positivari saldu.

Í nevndu feløgum er tað so, at tað er ein og sami partaeigari í báðum feløgunum, og tað hevði verið fullkomiliga líkamikið, hvat felag helt fram, og hvat felag helt uppat. Tí halda tygum ikki, at tað kann verða avgerandi fyri, um negativa skattliga saldan kann mótroknast ella ikki.

Toll- og Skattstova Føroya ger galdandi:
Toll- og Skattstova Føroya harmast um, at økisskrivstovan hevur havt fráboðanina liggjandi í 4 mánaðir. Hinvegin verður víst á, at tað ikki er ásett nøkur tíðarfreist í lógini fyri viðgerðini hjá Toll- og Skattstovu Føroya um skattafría samanlegging av feløgum.

Toll- og Skattstova Føroya vísir á, at tá feløg leggja saman, kunnu tey nýta lógina um skattafría samanlegging, og at tað í ávísum førum er ein treyt fyri, at feløg kunnu nýta lógina, at Toll- og Skattstova Føroya gevur loyvi til tess, og at Toll- og Skattstova Føroya kann seta ávísar treytir fyri at geva loyvi. 

Tann treytin, sum er sett í hesum føri, er ein treyt, sum fylgir av reglunum í avskrivingarlógini. Verður bygningur seldur fyri meira enn tað skattliga bókaða virði, so skal vinningur og gjørdar avskrivingar verða roknaðar uppí skattskyldugu inntøkuna, um hesi ikki verða nýtt til endurútvegan í seinasta lagi næsta inntøkuárið eftir søluárið. Tá S ikki hevur gjørt nakra endurútvegan, skal vinningur og gjørdar avskrivingar inntøkuførast í seinasta lagi í 2002 uttan mun til, um nevndu feløg leggja saman í 2002 ella ikki og uttan mun til, um samanleggingin kann fara fram sum ein skattafrí samanlegging ella ikki.

Toll- og Skattstovu Føroya metir ikki, at tað er ov seint at koma við treytum fyri góðkenning av eini samanlegging, eftir at samanleggingin er endaliga framd, tí hetta verður ikki mett at hava nakra ávirkan á málið og tað skattakrav, sum stendst av inntøkuføring av negativu skattligu avskrivingarsalduni, men einans á, hvat felag, ið hevur skyldu at lata sjálvuppgávu inn og ábyrgist fyri skattinum hjá framhaldandi felgnum sambært § 7 í lógini um skattafría samanlegging.

Vísandi til tað, sum felagið í øðrum lagi førir fram, sigur Toll- og Skattstova Føroya, at bygningurin hjá Sp/f B er sambært roknskapi felagsins seldur fyri kr. 2.956.220. Skattliga avskrivingarsaldan primo 2001 er eftir prístalsregulering kr. 973.474, ið er mótroknað í søluupphæddini. Negativa skattliga saldan ultimo 2001 verður kr. 1.982.746.

Toll- og Skattstova Føroya vísir á § 25 í avskrivingarlógini, at negativ salda kann flytast fram til ár 2002, og at vinningur og gjørdar avskrivingar verða roknaðar upp í skattskyldugu inntøkuna, um hesi ikki verða nýtt til endurútvegan av teimum í avskrivingarlógini kap. 1 tilskilaðu rakstrargøgnum ella teimum í § 17, stk. 1 tilskilaðu bygningum í seinasta lagi inntøkuárið aftaná søluárið.

Tá S ikki hevur gjørt nakra endurútvegan í 2002, eigur negativa avskrivingarsaldan at verða tikin við í skattskyldugu inntøkuna í seinasta lagi inntøkuárið eftir søluárið, tvs. í 2002. Toll- og Skattstova Føroya vísir eisini til § 22 í avskrivingarlógini um, at skattlig avskriving skal gerast fyri hvønn bygning sær. Hetta merkir, at ein negativ avskrivingarsalda ikki kann útlíknast við samanlegging við positiva avskrivingarsaldu.

Toll- og Skattstova Føroya hevur lagt til merkis, at uppathaldandi felagið hevur negativa skattskylduga inntøku fyri ár 2001 upp á kr. 163.920, sum ikki er mótroknað í negativu skattligu avskrivingarsalduni, áðrenn felagið heldur uppat. Vart verður gjørt við, at hallið upp á kr. 163.920 hjá uppathaldandi felagnum kann mótroknast í 2001 í negativari skattligari avskrivingarsaldu upp á kr. 1.982.742, áðrenn framflyting til 2002, soleiðis at negativa skattliga avskrivingarsaldan at inntøkuføra í 2002 hjá framhaldandi felagnum Sp/f S verður kr. 1.818.826.

Samanumtikið metir Toll- og Skattstova Føroya, at treytin fyri at fremja samanleggingina skattafrítt er, at negativa skattliga avskrivingarsaldan hjá uppathaldandi felagnum verður inntøkuførd hjá framhaldandi felagnum í 2002, eftir at hædd er tikin fyri rættingini upp á kr. 163.920.

Viðmerkingar og avgerð hjá Skatta- og avgjaldskærunevndini:
Staðfestast kann, at Sp/f B hevur selt ein bygning í 2001. Tá talan er um bygning, sum er avskrivaður eftir § 17, stk. 1, litra a í avskrivingarlógini, og bygningurin er seldur fyri meira enn tað skattliga bókaða virði, er útgangsstøðið, at vinningur og gjørdar avskrivingar skulu roknast upp í skattskyldugu inntøkuna, jbr. § 25 í avskrivingarlógini.

Tað ber tó til at sleppa undan inntøkuføring, um peningurin verður brúktur til endurútvegan av bygningi eftir § 17, stk. 1, litra a ella rakstrargøgnum eftir kap. 1 í seinasta lagi inntøkuárið eftir søluárið.

Sp/f B fremur ikki nakra endurútvegan í søluárinum 2001. Árið eftir søluárið 2002 verður felagið lagt saman við Sp/f S við hesum felagnum sum framhaldandi felag. Hetta felag fremur heldur ikki nakra endurútvegan í 2002. 

Tygum vilja verða við, at endurútvegan er farin fram við, at negativa skattliga saldan, sum var í uppathaldandi felagnum, varð flutt yvir í framhaldandi felagið, har ein bygningur, sum verður avskrivaður eftir § 17, stk. 1 litra a er frammanundan.

Men sambært § 22 í avskrivingarlógini verða bygningar avskrivaðir hvør sær. Hetta vil siga, at verður ein bygningur seldur, soleiðis at avskrivingarbæra saldan verður negativ, og nýútvegan ikki verður gjørd, skal inntøkuføring fara fram. Eisini tá talan er um sama felag, verður saldan ikki bara løgd saman við møguligari positivari saldu fyri aðrar bygningar. 

Tá feløg verða løgd saman sambært lóg um skattafría samanlegging, traðkar framhaldandi felagið inn í støðuna hjá uppathaldandi felagnum. Ogn og skuld hjá uppathaldandi felagnum verða flutt í framhaldandi felagið, og hetta felagið traðkar inn í tey rættindi og tær skyldur, sum tað uppathaldandi felagið hevði, jbr. § 8 í lógini um skattafría samanlegging.

Framhaldandi felagið yvirtekur ognirnar til skattliga niðurskrivaða virðið. Og harafturat verður framhaldandi felagið roknað, sum um tað hevur keypt ognirnar, tá tær upprunaliga vóru keyptar og til sama endamál.

Bygningurin, sum tygum vísa á, er ikki keyptur í 2002, men var til staðar í felagnum Sp/f S áðrenn samanleggingina. Tí metir nevndin ikki, at talan kann verða um endurútvegan.

Tygum gera eisini galdandi, at um so var, at samanleggingin var gjørd í umvendari raðfylgju, tvs. at felagið, sum hevði negativa saldu var framhaldandi felagið, meðan tað felagið, sum hevði bygningin við positivari skattligari saldu var uppathaldandi felagið, so er ongin ivi um, at endurútvegan var farin fram, tí tá hevði felagið við negativu salduni yvirtikið ein bygning við positivari saldu.

Men heldur ikki í hesum føri metir nevndin, at talan hevði verið um endurútvegan við somu grundgeving sum omanfyri, at tá lógin um skattafría samanlegging verður brúkt, verður framhaldandi felagið roknað, sum um tað hevur keypt ognirnar, tá tær upprunaliga vóru keyptar og til sama endamál. Tað hevði tí ikki borið til at sagt, at felagið við negativu skattligu salduni hevði framt eina endurútvegan við at leggja saman við hinum felagnum og harvið yvirtaka bygningin í tí felagnum.

Tygum gera galdandi, at tað er ov seint at koma við treytum fyri góðkenning av eini samanlegging, eftir at løgliga almenna freistin fyri samanlegging er farin, og samanleggingin er skrásett og lýst.

Kærunevndin viðmerkti fyrst, at tá feløg leggja saman, er ein vinnurættarlig síða og ein skattarættarlig síða. Vinnurættarliga fer samanleggingin fram eftir reglunum í smápartafelagslógini, og skattarættarliga kunnu feløgini velja at brúka lógina um skattafría samanlegging av feløgum.

Í ávísum førum er tað ein treyt, at Toll- og Skattstova Føroya gevur loyvi til tess. Men Toll- og Skattstova Føroya skal tó altíð kanna eftir, um treytirnar fyri at brúka lógina eru loknar og kanna, um nakrar dispositiónir eru, sum hava skattligar avleiðingar.

Hetta sæst eisini í viðmerkingunum til lógina. Hygg til dømis í viðmerkingarnar til § 3. Har stendur, at “Ætlanin er ikki, at Toll- og Skattstova Føroya skal kunna nokta, at slíkar samanleggingar fara fram, men at Toll- og Skattstova Føroya kann krevja, at tær óhepnu skattligu avleiðingarnar verða burturbeindar ella afturførdar áðrenn ella samstundis við, at feløgini leggja saman skattafrítt” og nakað tað sama í viðmerkingunum til §§ 4 og 5.

Um lógin um skattafría samanlegging verður vald, skulu kravd skjøl verða latin Toll- og Skattstovu Føroya í seinasta lagi 6 mánaðir eftir samanleggingardagin. Samanleggingardagurin var 1. januar 2002, og skjølini vóru latin Toll- og Skattstovu Føroya 26. juni 2002.

Toll- og Skattstova Føroya sendi 5. desember 2002 tygum boð um, at samanleggingin kundi góðkennast sum skattafrí, tó við teirri treyt, at negativa skattliga avskrivingarsaldan hjá Sp/f B ikki kundi mótroknast í skattligari avskrivingarsaldu hjá Sp/f S.

Hetta eru góðir fimm mánaðir eftir, at skjølini eru komin Toll- og Skattstovu Føroya í hendi. Toll- og Skattstova Føroya harmast eisini um, at so long tíð gongur, áðrenn svarið kemur og vísir m.a. á, at skjølini hava ligið á økisskrivstovuni uttan at hava verið send til Stýrið, sum tekur sær av øllum slíkum málum.

Kærunevndin viðmerkti, at Toll- og Skattstova Føroya við Stýrinum og økisskrivstovunum er ein stovnur, og tá skattgjaldari hevur latið skjøl inn á eina økisskrivstovu, mugu tey sigast at vera komin stovninum í hendi, og viðgerðartíðin má sigast at vera byrjað.

Tað kann kjakast um, um 5 mánaðir eru ov long tíð til viðgerð av einum máli um samskatting. Tað veldst um, hvat slag av feløgum talan er um, og hvussu umfatandi kanningar skulu gerast. Ásannast má tó, at ongin freist er ásett í lógini fyri, hvussu long viðgerðartíðin hjá Toll- og Skattstovu Føroya kann verða, og at tygum heldur ikki hava latið skjølini inn fyrr enn í seinastu løtu.

Samanumtikið metir nevndin, at tað er óheppið, at viðmerkingarnar hjá Toll- og Skattstovu Føroya ikki koma fyrr enn eftir, at samanleggingin er lýst í bløðunum. Men tá ongin freist er ásett í lógini um skattafría samanlegging, og tá uppgávan hjá Toll- og Skattstovu Føroya í hesum føri er at kanna eftir, hvørjar skattligar avleiðingar samanleggingin hevur, ber ikki til at siga, at inntøkuføringin ikki skal verða gjørd, tí Toll- og Skattstovu Føroya ikki er komin við sínum viðmerkingum fyrr enn 5. desember 2002.

Inntøkuføringin av negativu salduni er ein avleiðing av, at bygningurin hjá B var seldur í 2001 og er ikki ein avleiðing av samanleggingini. Uttan mun til, um felagið hevði lagt saman við Sp/f S ella ikki, skuldi negativa saldan verið inntøkuførd í seinasta lagi í 2002, tá endurútvegan ikki er farin fram. Felagið verður tí ikki verri fyri við at lagt verður saman, enn um talan ikki var um samanlegging, og felagið kann ikki sleppa sær undan skatting við at leggja saman við øðrum felagi.

Í brævi frá 17. juni 2003 gera tygum galdandi, at um treytin um inntøkuføring av negativu skattligu salduni var sett fram, áðrenn endaliga samanleggingin var framd, høvdu feløgini havt møguleikan at latið verið við at framt samanleggingina.

Síðan kundi felagið, sum hevði negativu salduna, keypt bygningin frá hinum felagnum, og á tann hátt fingið útlíknað negativu skattligu salduna, tí tá var í øllum førum talan um endurútvegan. Síðan kundu feløgini tikið støðu til, um samanlegging skuldi fremjast.

Nevndin viðmerkti, at um Sp/f B hevði keypt bygningin frá Sp/f S í seinasta lagi í 2002, so hevði ivaleyst verið talan um endurútvegan, men so er spurningurin, um hetta hevði ført til eina negativa skattliga avskrivingarsaldu, sum skuldi inntøkuførast hjá Sp/f S.

Hóast Skatta- og avgjaldskærunevndin metir, at tað er óheppið, at viðmerkingarnar hjá Toll- og Skattstovu Føroya ikki koma fyrr enn eftir, at samanleggingin er endaliga lýst av Skráseting Føroya, verður avgerðin hjá Stýrinum frá 12. februar 2002 um, at negativa skattliga avskrivingarsaldan skal inntøkuførast, staðfest, tá nevndin ikki metir, at endurútvegan er farin fram. Tó skal hædd takast fyri hallinum uppá kr. 163.920 hjá uppathaldandi felagnum, sum Toll- og Skattstova Føroya vísir á í ummælinum frá 12. mai 2003.
Avgerðir hjá Skatta- og avgjaldskærunevndini eru endaligar innan fyrisitingina men kunnu leggjast fyri Føroya Rætt. Hetta skal tó verða gjørt innan 3 mánaðar frá móttøku av avgerðini.”

